
ENTWODIKSYON

Depi Minis Nesmy Manigat retounen nan Ministe Edikasyon Nasyonal ak
Fomasyon Pwofesyonel (MENFP) nan mwa novanm 2021, li lanse plizye
demach k ap sible yon chanjman radikal nan wol lang kreyol ak franse




nan sistém lekol ann Ayiti. Deba k ap fet jounen jodi a sou demach sa yo
ofri anpil opotinite ak defi pou peyi a. Men, nou dwe fé jefo pou n pa pran
zannanna pou sizan. Enben, atik sa a pral ede n konprann anje ki
makonnen nan demach refom sa yo ansanm ak deba ak piman bouk sou
desizyon Minis la. Sa pral mande pou n analize yon moso nan istorik
demach sa yo nan 40 dénye lane ki sot pase yo. Atik sa a se yon apési nan
yon travay rechech ki pi lontan pi long ke n pral pibliye pi devan nan
jounal syantifik kote n pral pote yon analiz ki lontan pi laj, sou fondasyon
yon bibliyografi ki lontan pi detaye.

An 2021, MENFP te pibliye yon nouvo dokiman sou politik edikasyon.
Dokiman an rele « Cadre d'Orientation Curriculaire pour le systeme
éducatif haitien. Haiti 2054 » (COC 2021).[i] Dokiman sa a ofri yon kad
pou kourikoulom nan nivo fondamantal ak segonde ann Ayiti epi objektif
li se fome yon sitwayen ki ka sévi lavni peyi a. Nan COC 2021 sa a, MENFP
anonse li antre nan yon pwoje pou li rive akonpli misyon Refom

Benard 1982 a.[ii] Refom sa a, ki te inogire nan fen ane 1970 yo, se yon
transfomasyon radikal sistem edikasyon ann Ayiti.[iii] Minis Joseph

C. Bernard te pwopoze yon lekol fondamantal ki sevi ak kreyol kom LANG
ANSEYMAN. Sa vle di se kreyol ki dwe sévi nan anséyman tout matye ki
nan kourikoulom lan, tankou matematik, istwa, lasyans e latriye. Epi tou,



tout manyel yo ta dwe ekri an kreyol pou elev yo ka konprann yo pi byen e
pi vit. Le elév yo bati fondasyon entelekyel ki solid gras a lang matenel la,
ki se kreyol pou pifo ti moun yo, y ap gen pi plis kapasite pou yo aprann
yon dezyem lang tankou franse, angle oubyen panyol. Malerezman,
enstabilite politik ak dilatwa moun ki kont itilizasyon kreyol kom lang
anseyman te vin lakoz Refom Bernard soufri anpil politik mi wo mi ba
anvan Ministe a te komanse refome sistém edikasyon an nan ane 1990 yo.
Se pou tet sa, jounen jodi a, gen anpil moun ki pa vreman konnen kontni
Refom lan.

Enben, se kon sa, tou, menm le COC 2021 an di se Refom Bernard a ki nan
enspirasyon li, verite a diferan : 2 refom sa yo reprezante 2 vizyon ki nan
twoke kon youn ak 1ot konsenan wol lang kreyol ak lang franse nan
anseyman ann Ayiti. Nan atik sa a, nou pral analize detay ki fe lojik
syantifik ki nan Refom Benard sa a pa menm, ditou pyes, ak fason

COC 2021 an enteprete Refom lan. Refom Bernard sa a te chita sou bon jan
rechech syantifik nan lengwistik ak pedagoji ki montre enpotans lang
maténel nan aprantisaj ti moun yo alos ke COC 2021 an, li menm, se yon
politik frankofil 1 ap defann — egal : yon politik ki devalorize sel lang
nasyonal peyi d Ayiti (Atik 5, Konstitisyon 1987) e ki toujou ap echwe de
milyon ti moun nan yon konteks neyo kolonyal. E poutan Minis Joseph



C. Bernard, li menm, se depi an 1982 li te pwopoze, pou sistem
edikasyon an, yon vre revolisyon anti kolonyal ki ta dwe sévi kom model
pou tranfomasyon lekol peyi Sid yo.

Nou espere analiz ki nan atik sa a pral demontre ki jan Refom Bernard sa a
— ki vle di SA KI VREMAN LADAN L — ka menm pi enpotan jounen jodi a

ke an 1982 1eé 1 te premye paret la. Gen anpil leson nan Refom sa a ki ta
dwe enspire edikate ak politisyen k ap chache tabli fondasyon pou bon jan

kalite edikasyon pou tout ti moun nan peyi a — fondasyon ki djanm pou

yon lekol ki onore idantite ti moun yo. Sa se fondasyon pou lekol tet

an wo pou peyi tet an wo.

REFOM JOSEPH C. BERNARD, 1979-1982 — KI SALI YE ?

Sonje se Minis Joseph C. Bernard ki te lanse refom ki te vin fomalize nan
yon premye seri dokiman ofisyel nan fen ane 1970 yo epi kdbmansman ane
1980 yo. M. Bernard te Minis Edikasyon soti avril 1979 rive jiye 1982.
Pandan twa ane sa yo, li te fé kokenn chenn jefo pou chanje pratik
lengwistik nan lekol ann Ayiti.

Pou n byen konprann refom lan, gen twa dokiman prensipal nou dwe
analize :



Premye a se Lwa 18 septanm 1979 la.[iv] Kom li te vote nan Palman,

lwa sa a te otorize itilizasyon kreyol kom lang anseyman e kom matye
anseyman.[v] Menm si sa ta ka sanble ak yon etap ki two timid, mezi sa a
te nesesé paske Konstitisyon pevi a, depi 1954, te entedi itilizasyon kreyol
nan tout sevis piblik.

Dezyém dokiman an se yon dekre Ministe Edikasyon te pibliye nan dat 30
mas 1982. Dokiman sa a rele Décret organisant le systeme éducatif haitien
en vue d'offrir des chances égales a tous et de refléter la culture haitienne.
Se dokiman sa a ki bay sistem lekol la yon nouvo chapant e ki te kreye
lekol fondamantal. An 1982, lekol fondamantal sa a te gen 10 lane ; men,
jodi ali gen 9 lane. Nan chapant sistem edikasyon ki nan Dekre

30 mas 1982 a, kreyol pa selman yon matye anseyman, men tou, se yon
lang anséyman PANDAN 10 LANE LEKOL FONDAMANTAL LA. Elév yo dwe
aprann franse depi premye ane fondamantal kom yon matye (egal : yon
dezyem lang, ki pa lang natif natal yo), epi, komanse nan sizyem ane
fondamantal, franse ta dwe sevi kom yon dezyem lang anséyman ansanm
ak kreyol kom lang anseyman tou. Pou plis detay, gade foto ki akonpaye
atik la.



Twazyem dokiman an, se Ministe Edikasyon ki te pibliye ] nan menm ane
1982 a. Tit dokiman sa a se : « Réforme Educative — Eléments
d'Information ». Dokiman sa a te sevi pou esplike motivasyon ak objektif
Dekre 30 mas 1982 a. Dokiman sa a ofri plizye rezon syantifik ki djanm
pou esplike enpotans anseyman nan lang matenel. Menm si sa fe 40 lane
depi dokiman sa a pibliye, done ak lojik nou jwenn nan atik syantifik k ap
pibliye jounen jodi a vin kore pledwaye Minis Joseph C. Bernard ki te deja
demontre, depi 1982, pou ki sa anséyman nan tout peyi dwe fét nan lang
matenel ti moun yo. Men kek nan agiman sa yo ki nan dokiman Réforme
Educative la:

- Sistem edikasyon nou dwe chita sou lasyans ; li pa dwe chita sou
preferans ak prejije ki nan imajinasyon ak ideyoloji nou (pp. 12, 37-8).

- Lekol yo dwe onore Kilti ak idantite ti moun yo (p.10).

lakoz anpil pwoblem, tankou anpil echék depi nan premye ane
fondamantal epi gran kantite analfabet (p. 13).

- Lang franse kom lang anseyman depi premye ane fondamantal, sa
selman ede reyisit ti moun nan elit la ki deja konn pale franse depi



lakay yo anvan yo antre lekol (pp. 38-39).

- Syans edikasyon montre, si ti moun yo ta komanse lekol nan lang natif
natal la kom lang anseyman, yo t ap ka bati fondasyon ki solid pou yo
aprann franse pi byen pi devan (pp. 39-40).

Mete sou sa, dokiman an esplike rezon ki fe refom lan antre nan yon kad
ki pi laj kote objektif 1a se pou kreyol rive sevi kom LANG ANSEYMAN
NAN TOUT MATYE E NAN TOUT NIVO SISTEM EDIKASYON AN (pp. 50-

51).

Refom lan te vle mennen chak elév nan yon « BILENGWIS
FONKSYONEL ». « Bilengwis fonksyonel » vle di : yon moun ka

« fonksyone » (egal : yon moun ka debwouye |l jan 1 kapab) nan yon
dezyem lang nan kek kontéks espesifik ki souvan gen rapo ak aktivite
akademik. Pa egzanp, yon etidyan nan inivesite ka toujou konprann yon
manyel nan yon dezyém lang, men, li ka santi li pi aléz nan lang
maténel li le moman an rive pou 1 poze pwofese li yo kesyon oubyen pou 1
fe deba ak kamarad li yo. Bilengwis fonksyonel sa a pa mande pou

yon moun metrize dezyem lang lan nan menm nivo konpetans ak lang
matenel la — depi aprenan an ka degaje 1 ak dezyem lang lan nan kek
domen kote li bezwen lang sa a.



Gouveénman Jean-Claude Duvalier a te vin revoke Minis Joseph C. Bernard
kek mwa apre li te siyen Dekre 30 mas 1982 a, epi gouvénman an te
sispann tout aktivite ki t ap kore refom lan. Apre Duvalier te fin tonbe sou
pouvwa a an 1986, pwoije a te relanse anko, men, pifo nan angouman pou
anseyman nan lang nasyonal la te gen tan pedi. Anpil detrakte kont
refom lan te gen lé panse Minis Bernard te two radikal nan mouvman
kreyol 1a ; yo gen le pa t vle franse pedi plas li nan sosyete a. Nan dat

1e desanm 1988, Ministe Edikasyon te pibliye yon lot dekre pou swadizan
aplike Refom Bernard sou tout teritwa a, men, fwa sa a, pa te gen okenn
deklarasyon ki kle konsenan wol kreyol ak franse nan sistem

edikasyon an. Se kon sa, jounen jodi a, gen anpil konfizyon ak mal
konprann konsenan plas lang kreyol la nan Refom Bernard sa a. Depi

lé sa a, plizye dokiman ofisyel k ap site Refom Joseph C. Bernard sa a

gen lé antre nan pratik « kase fey, kouvri sa ».

Nan foto ki akonpaye atik la, lekte yo ava jwenn yon rezime kontni Refom
Bernard a konsenan lang anseyman nan lekol fondamantal.

CADRE D'ORIENTATION CURRICULAIRE, 2021 — KI SA LI YE?

Se MENFP ki devlope COC 2021 sa a gras a sipo finansye e teknik Agence
Francaise de Développement (AFD) nan kad Pwojé NECTAR (Nouvelle



Education Citoyenne Tournée vers I’AveniR). Dapré paj web Pwojé
NECTAR sa a, AFD te bay gouvenman Ayisyen an yon sibvansyon 8 milyon
euro « nan objektif pou apiye refom kourikoulom ki te komanse depi sou
Refom Bernard a e ki te gen objektif pou amelyore anseyman nan
twazyem sik fondamantal epi lekol segonde. »[vi]

Malgre paj web Pwoje NECTAR a di li sible selman nivo klas ki pi wo yo,
pwojé a vin pwodui dokiman COC 2021 an tou, pou « kouvri anseyman
fondamantal ansanm ak anseyman segonde pou garanti yon koyerans
enten ki total ».[vii]

Objektif COC 2021 an se mennen tout elév nan « BILENGWIS EKILIBRE »
an franse ak kreyol. « Bilengwis ekilibre » vle di yon moun ka « pale,
konprann, li epi ekri tou 2 lang yo alez NAN MENM NIVO KONPETANS ».
[viii] Non selman objektif sa a enposib, men, dapre sa n rive konprann
nan analiz pa nou, se pa vreman bilengwis ekilibre COC 2021 an ap
chache. Dokiman an mande pou elev yo komanse sévi ak lang franse kom
lang anséyman depi nan 3yem ane fondamantal. Epi, komanse nan

syem ane fondamantal, se franse ki dwe vin sevi kom sel grenn lang
anseyman. Ki donk, depi nan 5yem ane, elev yo ta dwe ap aprann lang
nasyonal la kom matye, selman 2-3 fwa pa semén nan kou sou kreyol.



Nou ka mande tet nou eske, vreman vre, sa se yon apwoch ki « ekilibre » ?
Si yon elev soti nan majorite popilasyon an (yon majorite kote ti moun yo
pale kreyol kom sel lang ki rele yo che met che metres) epi, depi elevsaa
rive nan 5yem ane, li pa ka etidye okenn matye nan lang matenel li, ki jan
li pral santi li « alez nan menm nivo konpetans » nan tou le 2 lang yo ?

Enben, dapre analiz sa a, nou ka panse youn nan objektif an ba chal

COC 2021 an se POU TOUT AYISYEN PALE, KONPRANN, LI EPI EKRI AN
FRANSE (ANSYEN LANG KOLONYAL LA) PI PLIS POSIB PANDAN Y AP
DEVALORIZE LANG KREYOL LA. SE KOM SI OTE SA YO KI EKRI

COC 2021 AN PANSE LANG NASYONAL NOU AN SE YON LANG KI PA TA KA
GEN KAPASITE POU L SEVI KOM ZOUTI POU FABRIKE EPI PATAJE
KONESANS NAN NIVO KI DEPASE SENKYEM ANE FONDAMANTAL.

Eske se kalite sitwayen sa a peyi a bezwen pou yon demen miyo ? An tou
ka, prejije anti kreyol sa yo pa chita sou okenn done ak rezilta syantifik ki
solid. O kontre, pifo lengwis jounen jodi a deja konnen tout lang se lang
paske tout moun se moun — #ToutLangSeLang #ToutMounSeMoun.

Si metriz franse se vre objektif COC a, fok nou sonje gen yon ti elit ki pale
franse fen e byen depi lakay yo. Pou yo, franse pa selman yon lang
anseyman ak yon matye anseyman, men, se yon lang yo pale e tande chak



jou. Wi, ti pousantaj sa a (pami moun « an wo » yo !) ap benyen nan
franse depi nan vant manman yo (ki fe franse se lang MANMAN yo, tout
bon vre !). Enben, sa kle : se ti moun nan elit sa a ki gen plis chans rive

« alez nan menm nivo konpetans nan tou le 2 lang yo » (ki vle di se yo

k ap rive konnen pi plis franse posib, dapre objektif COC 2021 an !).

Ki donk, yon lekol Ki sible « bilengwis ekilibre » tou bay pitit elit sa yo yon
avantaj bab e moustach nan sistém lekol la — e nan sistem sosyal e
ekonomik la tou. Sepandan, pifo ti moun ann Ayiti, se nan lang kreyol la
yo benyen nan preske tout aspe nan lavi yo. Ki jan yo pral santi yo « alez
nan menm nivo konpetans » an kreyol e an franse pou yo ta rive sevi ak
franse nan zanmitay, bay blag, griven dan, fe landjez, negosye pri nan
mache, e latriye, si sel kote yo jwenn lang franse sa a se sou ban lekol, pi
souvan an ba bouch pwofese ki pa menm byen metrize lang franse a ?

Objektif bilengwis ekilibre sa a pa chita nan reyalite. An n pa pran
zannanna pou sizan : menm si nou ka enpresyone le n gade objektif

« ekilibre » sa a nan COC 2021 an, objektif sila se pwazon nan bouyon.
Enben, fok nou Kkleé sou sa : Pa gen anyen ki « ekilibre » nan COC a.Vre
objektif dokiman sa a se kore franse kom sel kok chante epi se mete
babouket sou lang kreyol la. Konsekans lan se bay pitit elit yo yon lot



avantaj sosyal sou tet pitit SO Yet yo epi lage mas pep la nan lekol tét an ba
k ap kenbe moun « an ba » yo an ba net.

Ki donk, menm le COC 2021 an ka paret kom si se yon demach pozitif k ap
chache rapousuiv ideyal Reform Bernard 1982 a, reyalite a se pa sa ditou
pyes. O kontre, COC 2021 sa a ap chache defet avantaj ki nan Refom
Bernard a — avantaj ki chita sou bon jan rezilta syantifik nan lengwistik
ak syans edikasyon. Enben, se pou sa nou ka di COC 2021 sa a se yon vye
« pwazon » nan bon « bouyon » nou jwenn nan Refom Bernard 1982 a.

ESKE N AP FE 2 KABES OSWA N AP KONTINYE LAVE MEN SIYE ATE ?
AN N GADE REFOM BERNARD (1982) A KOTE COC (2021)

Preskripsyon ki nan COC a antre nan kategori pwogram ki rele « apwoch
soustraktif avek yon tranzisyon rapid ».[ix] Nan apwoch sa yo, le ti moun
yo komanse lekol, yo etidye nan lang natif natal la pandan y ap aprann
yon dezyem lang kom yon matye anseéyman. Yon ti tan apre sa, elev yo
komanse fe yon tranzisyon nan dezyem lang lan kom lang anseyman.
Avan 5yem ane lekol fondamantal la, yo retire lang manman elev yo net
kom lang anseyman. Metod sa yo (« apwoch soustraktif avek yon
tranzisyon rapid ») fin gaye tou patou nan peyi sa yo ki gen revni ki pi ba.
Men, dapre ekspe nan edikasyon, metod sa yo pa fouti bay bon rannman.



Yon gwo fay nan model sa yo se paske elev yo raman rive gen konpetans
ase nan dezyem lang lan anvan tranzisyon an. Pwoblém lan pi grav toujou
lé n kalkile pifo pwofese yo pa metrize dezyem lang lan. Se kon sa
anseéyman an, nan dezyem lang sa a, oblije vin depann de memorizasyon
pa ke jako repet nan plas aprantisaj aktif. Sa vin gen gwo enpak negatif
sou konesans jeneral elev yo paske yo oblije ap aprann nan yon lang yo pa
metrize. Souvan, ata ti kantite elev ki fini lekol segonde konn pa santi yo
aléz nan dezyem lang sa a.[x]

Dekre Refom Bernard, nan dat 30 mas 1982, te pwopoze yon « apwoch ki
ADITIF » — ki ve di se yon apwoch kote kourikoulom lan pemet

aprenan yo vin AJOUTE konesans yon dezyem lang mete sou konesans
lang natif natal yo. Se byen sa nou ka rele yon « 2 kabes » ! Jodi a, nou rele
sa yon « edikasyon nan plizye lang ki baze sou lang manman »

(EPL BLM).[xi] Nan yon apwoch kon sa, lang natif natal ti moun yo sevi
kom sel lang anseyman rive nan 5yem ane fondamantal pou pi piti
pandan elev yo ap etidye yon dezyem lang. Epi yo komanse sevi ak
dezyem lang sa a kom lang anseyman apati 6yem ane oswa pi devan —

a kote lang manman an ki kontinye sevi kom lang anseyman tou. Nou rele
sa yon « ADISYON » paske nou pa janm retire lang matenel la kom lang
anseyman nan sal klas. Rechech syantifik montre klé apwoch aditif EPL



BLM la bay pi bon rezilta pase apwoch soustraktif la.[xii] Etid yo montre
elev ki pase plis ane ak lang natif natal pa yo kom lang anseyman jwenn
plis reyisit nan aprann yon dezyem lang. Apwoch aditif la ede elev yo
devlope bon jan kapasite entelektyel ak akademik gras a lang natif

natal la, epi yo ka sevi ak kapasite sa yo pou aprann yon dezyem lang pi
byen epiy ap aprann lot matye yo bi byen tou.

Se kon sa, wi, apwoch aditif ki nan Refom Bernard a se yon apwoch pou ti
moun yo rive fe 2 kabes tout bon vre. Nan apwoch sa a, elév yo ka rive fini
lekol ak konpetans nan matye ki enpotan yo epi tou nan franse.

Men, preskripsyon ki nan COC 2021 an, li menm, se yon apwoch lave men
siye ate : elev yo ak pwofese yo fe anpil travay, men, rezilta a se echek pou
pifo elev yo — yon vye gaspiyaj tan ak resous.

ESKE CHWA LANG ANSEYMAN AN SE VRE PWOBLEM LAN ?

Yon moun ta ka di echek nou we kom rezilta « apwoch soustraktif avek
tranzisyon rapid » la, tankou sa ki nan COC 2021 an, sa se pa konsekans
direk chwa lang ki nan apwoch la. Sa se kalite agiman n ap jwenn

tou lé jou sou rezo sosyal yo, ata pami anseyan — ata pami kek pwofese
kreyol ! Wi, gen anpil moun ki toujou kwe pwoblem lan soti pito nan



mank materyel ak move kalite fomasyon pwofese — sa se defi nou jwenn
souvan nan peyi Sid yo tankou Ayiti.

Vreman vre, gen anpil 10t fakte enpotan ki an deyo fakte lengwistik la.
Nou pa ta dwe neglije fakte sa yo. Wi, Ayiti pa gen anpil pwofese ki byen
fome nan syans edikasyon epi se selman yon ti pousantaj ladan yo ki
metrize franse.[xiii] Epi tou, anpil lekol gen twop elev e pa gen ase resous.
Sepandan, ata nan peyi ki gen gwo ekonomi k ap byen mennen, ata nan
peyi ki gen kantite pwofese ki byen fome e ki souvan gen ti kantite elev
nan chak sal klas — peyi tankou Kanada ak Etazini kom egzanp — lekol ki
« plonje » elév yo nan aprantisaj kote lang anseyman se yon dezyem lang
ki pa lang natif natal ti moun yo, enben, lekol sa yo toujou gen pwoblem si
elev yo p ap viv nan sosyete kote yo jwenn opotinite pou yo pratike
dezyem lang lan an deyo sal klas la. Epi tou elév yo toujou ka gen
pwoblem si yo soti nan fanmi ki pa gen bon jan nivo ekonomik e si yo pa
gen paran ki ka ofri yo sipo ak resous siplemante.

Menm nan sosyete ki gen anpil resous, ekspe yo rekomande senk a set
lane aprantisaj yon dezyem lang pou elév yo rive li, ekri, pale epi
konprann dezyem lang sa a pi byen.[xiv] Ki donk yon apwoch soustraktif
avek tranzisyon rapid nan yon konteks kote ki pa gen anpil resous p ap



janm ka bay bon rannman. Gen yon etid[xv] sou elev kanadyen ki pale
angle kom lang mateneél e ki soti nan klas mwayen : 1é yo te fini lekol ki
ofri pwogram anseyman an franse (metod « imesyon »), elev sa yo te
toujou santi yo pli pefoman ann angle sou ban lekol. Kathleen Heugh, yon
ekspe nan amenajman lengwistik, di kon sa : « Si model imesyon an pa
rive jwenn sikse nou t ap chache a o Kanada ki gen anpil resous, pa gen
okenn fason li ka bay pi bon rannman pou majorite ti moun nan peyi
Afrik yo. »[xvi]

KONKLIZYON

Karant lane apre Duvalier te fin retire Joseph C. Bernard kom Minis
Edikasyon, otorite yo toujou ap site Refom Bernard (1982) kom
enspirasyon pou politik lengwistik pa yo jounen jodi a. Se sa nou jwenn
nan Cadre d'Orientation Curriculaire (COC) a tou ki pibliye nan MENFP
ane pase (2021). Sanble ekspe sa yo ki ekri COC 2021 sa a pa te janm li
Dekre 30 mas 1982 a oswa yo chwazi ba li vag net. Sa se yon istorik ki
malouk anpil leé n konsidere objektif Minis Joseph C. Bernard ki te
pwopoze yon apwoch k ap chache bilengwis fonksyonel sou fondasyon
lang mateénel ti moun yo. Jounen jodi a, se menm Refom Bernard sa a k ap
sevi pou jistifye yon apwoch, nan COC 2021 an, ki, byen vit, retire lang



natif natal la kom lang anséyman epi k ap chache yon bilengwis ekilibre ki
enposib pou aprenan yo, esepte ti kantite ti moun sa yo k ap grandi nan ti
elit peyi a. Olye pou otorite yo ankouraje anseyan ak aprenan itilize lang
nasyonal la pou yo patisipe djanm nan pedagoji aktif k ap ede yo fabrike
konesans nan tout nivo aprantisaj, nouvo dokiman sa yo, tankou

COC 2021 an, ap chache zonbifye elév yo nan pa ke jako repét nan yon lang
yo pa metrize. Se metod sa yo k ap koze echék majorite popilasyon an e

k ap bloke peyi a nan mize ak fristrasyon.

Nan menm moman nou t ap edite atik sa a pou piblikasyon, nou jwenn
yon Tweet ki pote anpil angouman, nan dat 25 out 2022, kote Minis
Nesmy Manigat site yon nouvo vesyon COC a ki gen dat 2022. Nan

Tweet sa a, Minis la anonse kreyol pral sevi kom lang anseyman komanse
nan premye ane fondamantal rive nan Bakaloreya. Men, gen yon
kontradiksyon nan anons sa a le Minis la anonse se depi nan 3yem ane
fondamantal pou franse vin sevi kom lang anseyman ansanm ak kreyol
alos ke kominike Minis la nan dat 21 fevriye 2022 te mande pou se sel
kreyol ki dwe sevi pou tout manyel nan 4 premye ane fondamantal yo.
Eske franse ka seévi kom lang anséyman ansanm ak kreyol nan 3yém ak
4yem ane fondamantal alos ke liv inik pou 4 premye ane

fondamantal sa yo se an kreyol sélman yo ekri ¢ Epi fok nou sonje Refom



Bernard (1982) te mande pou se sél kreyol ki sevi kom lang anséyan nan 5
premye ane fondamantal yo. Ki fé sanble nouvo COC 2022 a pral antre an
kontradiksyon ak Refom Bernard a tou.

Kom nou pa ko we vésyon ofisyel nouvo COC sa a (veésyon 2022 a) e kom
nou pa konnen ki le 1 ap finalize e valide, se tann n ap tann detay ki ladan
konseénan kesyon fondamantal ki an rapo ak metod anseytman ak
aprantisaj, lang anseyman, bilengwis fonksyonel oswa ekilibre,
kourikoulom, kontni, idantite ti moun yo ak kilti nasyonal la, e latriye.

Youn nan kesyon fondal natal konseénan COC 2022 sa a se : Eske nouvo
COC sa a pral sible objektif bilengwis FONKSYONEL jan Joseph C. Bernard
te planifye a pou byennet tout ti moun nan yon ideyal lekol tet an wo pou
peyi tét an wo ¢ Oswa eske COC 2022 sa a pral sible objektik bilengwis
EKILIBRE ki se metod elitis anti syantifik sa a ki nan nannan COC

2021 an ? Dapre analiz nou nan atik sa a, objektif bilengwis EKILIBRE sa a
se yon zouti pou repwodui inegalite sosyal malouk k ap kenbe lekol yo tet
an ba nan peyi tet an ba. An tou ka, nou gen lespwa le n li sa Minis la di
nan Tweet la :

« [MENFP] kontan anonse chanjman ki fet ane sa nan Kad Oryantasyon
Kourikoulom nan. Kreyol : Lang anseyman jiska denye klas segonde. N ap



vanse ti pa ti pa sou lekol miltilang baze sou kreyol la. » —
https://twitter.com/nesmymanigat/status/1562783994605092870

Malgre kontradiksyon ki nan Tweet la konsenan 10t desizyon Minis la
ansanm ak Refom Bernard a, denye desizyon sa a se yon lot gwo pa

ann avan pou reyalizasyon Refom Bernard 1982 a. Pito n mize epin pote
bon nouvel ?

Ann atandan, Refom Bernard sa a se tankou yon bel jaden ki la depi byen
lontan (depi 1982 !) epi yo te bliye I malgre li toujou chaje ak bel kochon
kreyol, bel legim, bel fwi ki gen bon jan vitamin pou satisfe yon pep ki
grangou depi syek. Nou selman bezwen antre nan jaden sa a kom sa dwa
epi pwofite de tout manje li ka ofri nou.

